
غورچاڼ
د ښوونې او روزنې نظام د ځانګړو دندو لرونکی دی، چې ددغو دندو په ترتيب او پر وخت او مهال سره يې ترسره کول د ښوونې او روزنې د موخو د ترلاسه کولو له​پاره اړين دي. د ښوونيز نظام هره برخه پر خپل، خپل ځای ځانګړی ارزښت لري، چې کولای شي زده​کوونکي د ټاکلو موخو پرلور مخ​پروړاندې بوځي. د ټولګي اداره کول، يعنې د زده​کوونکو د زده​کړې او ښوونې له​پاره د وړ فضا رامنځ​ته کولو دي، د لوست د ټولګي اداره یعنې د زده​کړې له​پاره د انګیزه راوړونکي او سوله​ايز چاپيريال رامنځ​ته کول دي. په همدې موخه، چې ښوونکو سره لږڅه مرسته شوې وي؛ هڅه شوې ترڅو د ټولګي د اداره کولو په اړه لږڅه خبرې وشي او د هغو په اغېزمنو لاملونو رڼا واچول شئ.
بنسټيز ټکي: د ټولګي مديريت، د لوست ټولګی، زده​کوونکي، زده​کړه، سوله​ايز چاپيريال، د ټولګي د اداره کولو اغېزمن لاملونه.
پيليزه
د ټولګي د مديريت کولو په اړه دوه ډوله آندونه شتون لري، چې په پخوانيو او اوسنيو آندونو سره وېشل شوي دي؛ خو هر پوه او عالم په خپل آند او فکر سره تر ډېره بريده پورې په دې هڅه کړې؛ ترڅو د ټولګي د مديريت په اړه او ددې له​پاره، چې اغېزمنه زده​کړه رامنځته او زده​کوونکو سره د زده​کړې او ښوونکو سره د اغېزمن تدريس په برخه کې اسانتياوې او پوهاوی رامنځ​ته شي؛ خپل خپل آند لري؛ خو موخه يې همدغه ده، چې د پوهې ډګر په پوهې وساتل شي.
د زده​کوونکو ناسمچلند، هغه اندېښنې دي، چې نوي په دنده ګمارل شوي او تجربه لرونکي ښوونکي ورسره لاس او ګرېوان دي. د ځينو څېړنو د راپور له مخې کابو (۵۰) سلنه ښوونکي خپل وخت د ټولګي په اداره کولو کې لګوي (يزدي، ۱۰۵ م). په همدې بنسټ ددې له​پاره، چې وکولای شو ټولګی اداره کړو او د وخت سپما مو کړې وي؛ ترڅو پر وخت او مهال سره ټاکلو موخو ته ورسېږو، د ټولګي د اداره کولو اغېزمن لاملونو ته پاملرنه؛ د بري لور ته مخه کول دي.
د لوست د ټولګي مديريت
د لوست د ټولګي مديريت څه دی؟ هغه پوښتنه ده، چې د ځواب ترلاسه کول او پرې پوهېدل د هر ښوونکي له​پاره حتمي دي او بايد او بايد يې په اړه پلټنه وکړي ځکه د ښوونې د لړۍ بنسټيزه دنده؛ زده​کوونکو ته تدريس دی. په همدې لامل د ښوونکي ټولې هڅې ددې بنسټيز ماموريت او فعاليت په شااوخوا کې چورليږي. نن ورځ د روزنيزو څېړنو او آندونو پر بنسټ د تدريس نوې تګلارې وړاندې کيږي؛ ترڅو د هغو په مرسته ښوونکی وکولای شي خپل ټول فعالیتونهترسره کړي، چې ښوونيزې موخې ترلاسه شي. خو ددغو تګلارو برياليتوب او اغېزمنتيا په ټولګي کې د وړ آرونو په چمتو کولو سره ترلاسه کيږي(علي، او امين​يزدی، ۱۰۳ م). د لوست د ټولګي مديريت کول د ورزده​کولو او زده​کړې د موقعيت د مهمو پېښو څخه ده او په حقیقت کې د اغېزمن تدريس د معيارونو څخه يو دی. ښوونکي ترهغه مهاله پورې، چې ونه​شي کولای خپل د لوست ټولګی په سم ډول اداره کړي؛ وبه​نه​شي کولای خپله پاملرنه او تمرکز د ورزده​کولو او زده​کړې بهير ته واړوي او د زده​کړې له​پاره وړ چاپيريال او فضا رامنځ​ته کړي. په يوه اصطلاح د لوست د ټولګي اداره کول کولای شو يوه پراخه څپره وبولو، چې ښوونکي خپلې ټولې هڅې د لوست د ټولګي د کړنو په کنټرول لګوي لکه کولای شو: زده​کړه، ټولنيز تعامل او د ترلاسه​کوونکو رفتارونه (حرکات)
 توصيف کړو (جعفري او نور، ۱۳۹۶، ۱۱ م).
د لوست د ټولګي د اداره کولو پېژند: هغه ټولګي، چې په سم ډول سره اداره کيږی د زده​کوونکو له​پاره د زده​کړې امکانات چمتو کوي. د همدې له​پاره د آند څښتنانو د ټولګي د مديريت او اداره کولو له​پاره بېلابېل پېژندونه وړاندې کړي، چې د هغې له ډلې څخه يې يو پېژند په دې ډول دی، چې د ټولګي مديريت یا اداره کول يعنې د پرمختګ او زده​کړې له​پاره د ټولګي د چاپيريال جوړښت او ساتنهده(شعارنژاد، 1387) 
د لوست د ټولګي د اداره کولو ارزښت او اړتيا
که، چېرې د لوست د ټولګي د اداره کولو او مديريت پېژند ته ځېر شو کولای شو ووايو، چې ښوونکی د نظم او انظباط په مرسته کولای شي زده​کوونکي په ټولګيو کې کنټرول کړي او د سلوکو د بدلون او د زده​کړې د آسانتيا له​پاره وړ چاپيريال رامنځ​ته کړي. د لوست د ټولګيو اداره کول د ټولو ښوونکو له​پاره له لومړنۍ دورې څخه نېولې تر لوړې دورې پورې ډېر اړين دی؛ ځکه، چې د زده​کوونکو په اغېزمن​ډول سره اداره کول؛ ښوونکي ته په​ځان​ډاډمنتيا ورپه برخه کوي او زده​کوونکو سره د ښوونيزو موخو په ترلاسه کولو کې مرسته کوي (غياثونديان، ۱۳۹۶). خو د ټولګي اداره کول ډېرو کره او حساسو تګلارو او تکړه​توبونو ته اړتيا لري، چې که چېرې په سم ډول ورڅخه ګټه پورته شي له زده​کوونکو سره مرسته کوي؛ ترڅو په زده​کړه کې بريالي واوسي. 
له هغه ځايه، چې د هر ډول کړنې د ترسره کولو له​پاره يوې تګلارې، نقشې او يا مډل ته اړتيا ده؛ ترڅو د ټاکلو موخو د ترلاسه کولو په لړ کې نظم او انظباط حاکم وي، نو ښوونکی د يوې وړ برنامې د چمتووالي له​پاره باید د ښوونيزې طرحې منځپانګه، د پلان پلي کولو، کنټرول او د زده​شويو شيانو د ارزونې له​پاره وړتيا او لازمه تکړه​توبونه ولري او د ښوونکي​توب د شغل مسلکيتوب د همدغو وړتياوو د ترسره کولو په څرنګوالي پورې اړه لري. په ټولو څانګو او برخو کې د ښوونکو ترټولو ستره ستونزه د لوست د ټولګي اداره کول دي (کاظمي او نور،۱۳۹۴). چې بايد زده او پر وخت او مهال ورڅخه ګټه پورته شي. 
د ټولګي د اداره کولو اغېزمن لاملونه
د ښوونې د لړۍ بنسټيزه دنده هغو زده​کوونکو ته تدريس دی، چې د زده​کړې وړتيا لري؛ په همدې لامل د ښوونکي ټولې کړنې په همدې چورليږي.ټول په دې پوهيږو، چې په ښوونه کې د (اغېزمنتيا يا اغېزمن) ويکي پېژندنه دومره آسانه نه ده. کېدای شي ښوونکی وکولای شي د بېلابېلو تګلارو او کړنو په کارولو سره تر يوې کچې پورې اغېزمنتيا ولري؛ دلته درې لاملونه دي، چې د ټولګي په اداره کولو کې ډېر رول لري:
الف: د ښوونکي د شخصيت ځانګړنې
ب: د ښوونکي د تدريس تګلارې
ج: د تدريس له هنر څخه ګټه اخېستنه (شعار نژاد، 1387)
الف: د ښوونکي د شخصيت ځانګړنې: د ټولګي مديريت کول د زده​کړې تحريک کوونکي چاپيريال ته نغوته لري. دغه اصطلاح د ښوونکي شخصيت، مسلکي کړنې او وړتياوې دي (بخشایش، ۱۳۹۲، ۱۸۶ م). شخصيت د آروايي جوړښت په لرلو سره ګرانه ده، چې کميت او کيفيت يې وټاکل شي (۱۸۸ م). او له شکه پرته د ښوونکي شخصيت او د هغه ځانګړنې د ټولګي په نظم او سمون کې ډېر رول لري؛ ځکه ښوونکی هغه څوک دی، چې زده​کوونکي ورته ډېر په درناوی، د زړه په سترګو او د فکر په غوږو يې لمانځنه کوي؛ ځکه هر زده​کوونکی په ځانګړې توګه د ماشوموالي پر پړاو کې د ښوونکي څخه پېښې کوي. هغه ښوونکی، چې په ښکاره ډول منظم وي، مثبت ليدلوری ولري، او د ښو اخلاقو خاوند وي، په خپلو وړتياوو (ذهني، جسمي او عاطفي) او همدارنګه د زده​کوونکو فردي توپيرونو ته پاملرنه او پوهه ولري؛ نو په ټولګي کې د نظم او سمون، او همدارنګه د زده​کوونکو په زده​کړه اغېزمن رول لري.
ب: د تدريس تګلارې:داسې نه ده، چې ښوونکی تل او يا هم په هر لوستيز ساعت کې د تدريس له يوې او يا له هر ډول تګلارې څخه ګټه پورته کړي؛ بلکې له هغه ډول تګلارو څخه ګټه پورته کول په کار دي، چې زده کوونکي په فعاليت راشي او وکولای شي په خپله په​کې ولوبيږي. 
د تدريس په فعاله تګلارو سره زده​کوونکي مخکې له​دې، چې اورېدونکي او يا هم ليدونکي وي؛ په خپله لوبېدل غواړي په دې معنا: د تدريس د غيرفعاله، پخوانيو او معمولي تګلارو په خلاف، دلته زده​کوونکي فعاله دي او د زده​کړې په برخه کې بنسټيز رول په غاړه لري او ښوونکی بايد ټولګی داسې رهبري کړي، چې زده​کوونکي په فعاليت راشي؛ ترڅو اغېزمنه زده​کړه رامنځ​ته شي. (خورشید او سرآسيابي، PDF).
ج: د تدريس له هنر څخه ګټه اخېستنه: تدريس يعنې د ښوونکي د کړنو ټولګه، چې د تدريس د اغېزمنتيا له​پاره د زده​کوونکو پاملرنه ځان​ته راواړوي او وکولای شي په ډېر ښه ډول سره يې ترسره کړي. د تدريس له هنر سره د ښوونکي بلدتيا او په ټولګي کې يې په سم ډول کارونه ددې لامل ګرځي، چې هغه د وهلو، ټکولو څخه پرته خپل ټولګی اداره کړي او نظم رامنځ​ته کړي لکه: د غږ لوړالی او کښته والی، بېلابېل حرکتونه، په ځينو ويکو، غونډلو او مفهومونو تأکيد، د زده​کوونکو هڅونه او همدارنګه په ټولګي کې د قانون او مقرراتو ترتيب او پلي کول هم د تدريس د هنر څخه شمېرل کيږي.
پايله
د ټولګي د مديريت ويکی په پخواني دود سره معمولاْ د انظباط سره په يوه مانا کارېده، لکه د بېلګې په توګه ويل کېدل، چې د ټولګي اداره يعنې: د هغو خنډونو او ناوړه حرکتونو درملنه ده، چې په ښوونيز چاپيريال کې رامنځ​ته کيږي. خو په اوسنيو علمي متنونو کې بيا د ټولګي اداره کول بيا له انظباط څخه پراخه مانا وړاندې کوي او د انظباط مفهوم د ټولګي د ادارې يوه برخه بولي او د ټولګي د کړنو د سرپرستۍ له​پاره د ښوونکي ټولې هڅې لکه: ټولنيز جوړښت، د زده​کوونکو چلند او زده​کړه د ټولګي په ادارې پورې اړوند بولي (علی او امين​يزدي، ۱۰۷ او ۱۱۰ م.م).
د ټولګي د اداره کولو سره د ښوونکو بلدتيا او د هغو په اغېزمنو لاملونو پوهېدنه ددې لامل ګرځي؛ ترڅو زده​کوونکي خپل فعاليتونه لا هم په پراخه توګه سره ترسره کړي او د وخت څخه په سم ډول د ګټه پورته کولو سره به د زده​کوونکو ناوړه چلندونه هم کنټرول او مخنيوی به يې وشي. همدارنګه په ټولګي کې د ځينو قوانينو، مقرراتو او دې ته ورته نورو شيانو په ټاکنه به د ښوونې او روزنې ټاکلو موخو په لاسته راوړلو کې نوره آسانتيا هم ترلاسه شوې اوسي. 

